
食西瓜    潘艷姿
   囝仔時的熱天，若到下晡，道有人會載西瓜來賣，厝邊頭尾攏會走出來買，上界期待阿母嘛會買一粒，阿姊道會搜去破做屏、切做舟，囝仔一人提一舟，坐佇戶碇頭，大嘴大嘴sa3！食到西瓜汁插插滴，滴到歸身軀、歸土跤，嘛歡喜到扳過，西瓜肉食去，春落來的西瓜皮，聽好順續洗面兼美容，一舉三得！
    大漢了後，無人加咱規定，是咱家己改變。雖然仝款會嘴乾，仝款愛食西瓜，但是食法卻大大無相像囉！未擱坐佇戶碇頭，嘛未大嘴sa3，顛倒是加一舟一舟的西瓜，切做細細塊，用果子盤貯，擱用扦仔扦，一嘴一嘴幼秀食，講安爾較斯文！
    昨方，毋知佗一條神經線去想著，看著冰箱一舟西瓜，決定卜用囝仔時代的食法，加解決掉，仝款坐佇戶碇頭，仝款大嘴sa3，西瓜是真甜擱真沙，但是卻無感覺好食，顛倒有ㄧ種講未出的失落感！
    敢講人若大漢，連食西瓜的滋味道會改變？敢講人偌大漢，會失去真濟單純的快樂？
